
6-7 YOSHLI BOLALARDA 
MEHNATSEVARLIK 
XISLATLARINI 
SHAKLLANTIRISHDA 
XALQ OGʻZAKI IJODIDAN 
FOYDALANISH
Kasimova Dilrabo Baxadirovna
Nizomiy nomidagi O‘zbekiston milliy pedagogika universiteti
“Maktabgacha va boshlang‘ich ta’lim” fakulteti
Maktabgacha ta’lim nazariyasi va metodikasi kafedrasi katta o‘qituvchisi

Omonxonova Muzayamxon Sarvar qizi
“Maktabgacha ta’lim psixologiyasi va pedagogikasi” yo‘nalishi 4-kurs talabasi

Annotatsiya: Mazkur maqolada yosh avlodni har tomonlama yetuk, mustaqil fikrlovchi, ijtimoiy faol va mehnatsevar shaxs 
sifatida tarbiyalash, 6-7 yoshli bolalarda mehnatsevarlik xislatlarini shakllantirish, ularning keyingi ta’lim bosqichlariga 
muvaffaqiyatli moslashuvi hamda shaxs sifatida kamol topishi, 6-7 yosh davrida bolalarda mehnatga munosabat, 
mas’uliyat, intizom va irodaviy sifatlarning shakllanishi, shuningdek, mazkur yosh davrida mehnatsevarlik xislatlarini 
maqsadli va tizimli rivojlantirishning muhim vazifalari haqida fikr-mulohazalar yuritiladi.

Kalit so‘zlar: yetuk, mustaqil fikrlovchi, ijtimoiy faol va mehnatsevar shaxs, mas’uliyat, intizom, irodaviy sifatlar, mehnat-
sevarlik xislatlari.
Abstract: This article examines the key tasks of educating the younger generation as comprehensively mature, inde-
pendently thinking, socially active, and hardworking individuals, including the development of hardworking qualities in 
6-7-year-old children, their successful adaptation to subsequent stages of education and personal maturity, the formation 
of a positive attitude toward work, responsibility, discipline, and volitional qualities at the age of 6-7, as well as the pur-
poseful and systematic development of hardworking traits during this period.

Key words: mature, independently thinking, socially active, and hardworking individuals; responsibility, discipline, voli-
tional qualities; hard work.
Аннотация: В данной статье рассматриваются важные задачи воспитания молодого поколения как всесторонне 
зрелой, самостоятельно мыслящей, социально активной и трудолюбивой личности, формирование трудолю-
бивых качеств у детей 6-7 лет, их успешная адаптация к последующим этапам обучения и личностная зрелость, 
формирование у детей в возрасте 6-7 лет отношения к труду, ответственности, дисциплины и волевых качеств, 
а также целенаправленное и систематическое развитие трудолюбивых качеств в данном возрастном периоде.

Ключевые слова: зрелая, самостоятельно мыслящая, социально активная и трудолюбивая личность, ответ-
ственность, дисциплина, волевые качества, трудолюбие.

KIRISH
Bugungi kunda jamiyat taraqqiyoti sharoitida yosh avlodni har tomonlama yetuk, mustaqil fikrlovchi, ijti-

moiy faol va mehnatsevar shaxs sifatida tarbiyalash muhim vazifalardan biri hisoblanadi. Ayniqsa, 6-7 yoshli 
bolalarda mehnatsevarlik xislatlarini shakllantirish ularning keyingi ta’lim bosqichlariga muvaffaqiyatli 
moslashuvi hamda shaxs sifatida kamol topishida muhim ahamiyat kasb etadi. Maktabgacha yosh davrining 
oxirgi bosqichi bo‘lgan 6-7 yosh davrida bolalarda mehnatga munosabat, mas’uliyat, intizom va irodaviy sifatlar 
shakllanadi. Shu sababli ushbu yosh davrida mehnatsevarlik xislatlarini maqsadli va tizimli ravishda rivojlan
tirish pedagogik jarayonning dolzarb masalalaridan biridir. Mazkur jarayonda xalq og‘zaki ijodi namunalaridan 
foydalanish alohida ahamiyatga ega. Xalq og‘zaki ijodi – ertaklar, maqollar, topishmoqlar va qo‘shiqlar orqali 
bolalarda mehnatga hurmat, halollik hamda sabr-toqat kabi axloqiy fazilatlar tabiiy va qiziqarli tarzda shakl-
lanadi. Milliy qadriyatlar asosida olib borilgan tarbiya bolalar ongiga chuqurroq singib, ularning xulq-atvorida 
barqaror sifatlarning vujudga kelishiga xizmat qiladi. 

Hozirgi globallashuv va axborot texnologiyalari rivojlangan sharoitda bolalarning xalq og‘zaki ijodiga bo‘lgan 
qiziqishi sustlashib borayotgani, mehnat tarbiyasida ko‘proq nazariy yondashuvning ustunlik qilayotgani kuza-
tilmoqda. Shu bois xalq og‘zaki ijodidan samarali foydalanish yo‘llarini ilmiy-pedagogik jihatdan asoslash va 
amaliyotga joriy etish dolzarb masala hisoblanadi. Shu nuqtai nazardan, 6-7 yoshli bolalarda mehnatsevarlik 
xislatlarini shakllantirishda xalq og‘zaki ijodidan foydalanish masalasi maktabgacha ta’lim tizimi uchun nazariy 
va amaliy ahamiyatga ega bo‘lib, mazkur tadqiqot mavzusining dolzarbligini belgilaydi.

MAVZUGA OID ADABIYOTLAR SHARHI
6-7 yoshli bolalarda mehnatsevarlik xislatlarini shakllantirishda xalq og‘zaki ijodidan foydalanish mavzusi 

bo‘yicha tadqiqot olib borgan o‘zbek olimlari va tadqiqotchilardan Farangiz Erkinova hamda Muqaddas 
Azimova ta’lim va tarbiya jarayonida xalq og‘zaki ijodi hamda qadimiy adabiyotlar namunalaridan mehnat tarbi-
yasini shakllantirish masalalarini o‘rganib, xalq adabiy merosi orqali mehnatsevarlik va axloqiy qadriyatlarni 
tarbiyalash jarayonini tahlil qilganlar; Amirqulova Umida va Djabborova Shoira “Mehnatsevarlik konseptini 
ifodalovchi o‘zbek maqollari” mavzusida struktura va semantik tahlil olib borib, xalq og‘zaki ijodida mehnatse-
varlik tasvirini lingvistik nuqtayi nazardan yoritganlar; Shoxista Sotiboldiyeva va Nilufar Sadarova xalq og‘zaki 
ijodining ta’lim jarayonidagi ahamiyati haqida pedagogik maqola mualliflari sifatida klassik og‘zaki ijod namu-
nalarini bolalarning bilim va xulqini shakllantirish vositasi sifatida baholaganlar.

Xorijiy olimlar Supardjo, Padmaningsih va Sujono folklor ertaklarini bolalar tarbiyasida xarakter ta’limi 
vositasi sifatida o‘rgangan tadqiqotlarida og‘zaki ijodning tarbiyaviy rolini ko‘rsatganlar (mehnatsevarlik kabi 
xislatlarni shakllantirish uchun motivatsiya berishini ta’kidlaganlar). Ushbu manbalar to‘g‘ridan-to‘g‘ri 6-7 yosh-
dagi bolalar tarbiyasi bo‘yicha bo‘lmasa ham, xalq og‘zaki ijodi va xalq adabiyotini ilmiy yoritishda asos sifatida 
keng qo‘llaniladi.

TADQIQOT METODOLOGIYASI
Davlatimiz rahbari bolalar tarbiyasi jarayonida o‘z ishini puxta biladigan, malakali va har bir bolaga indi-

vidual yondasha oladigan pedagog-kadrlarni jalb qilgan holda, go‘daklik davridanoq fikr va tafakkurni to‘g‘ri 
shakllantirib bormasak, kelajakda yuksak saviya, bilim va ma’naviyatga ega bo‘lgan barkamol avlodni tarbi-
yalash mushkul bo‘lishini, yosh avlod tarbiyasining asosiy bo‘g‘ini bo‘lgan maktabgacha ta’lim tizimini rivojlan-
tirishga alohida e’tibor qaratish lozimligini ta’kidlaganlar. Maktabgacha ta’lim tashkilotida tayyorlov guruhidagi 
tarbiyalanuvchilarning yosh xususiyatlari hayot ostonasining eng qiziqarli bosqichlaridan biridir.

Dunyoni, atrof olamni, mehnatsevarlik va ijodkorlikni anglash imkoniyatlari ochilishi bilan birgalikda bu 
yosh vakillari sekin-astalik bilan eng muhim hodisaga, ya’ni maktab ta’limiga tayyorgarlik ko‘radilar. Bu yosh 
davri nafaqat qiziqarli, balki ota-onalar va tarbiyachi-pedagoglar uchun ham birdek mas’uliyat talab etadi. 
6 yoshgacha bo‘lgan bolalarning kayfiyati odatda tez o‘zgaruvchan bo‘ladi, bunga sabab ularning hissiyotlarga 
bo‘ysunishidir, bu esa tabiiy jarayon hisoblanadi. 7 yoshdan boshlab bolaning aqliy rivojlanishi jadallik bilan 
oshadi. Bu yosh vakillari hissiyotlarsiz ham o‘zlari uchun zarur bo‘lgan jarayonlarni tushuntira oladilar. Aynan 
shu yoshda bolalar o‘zlarini shaxs sifatida anglashni boshlaydilar, ularda noodatiy argumentlarga asoslangan 
fikrlar paydo bo‘ladi. Mehnatsevarlik – ma’naviy fazilat sifatida shaxsning ishchanligi, mehnatni xush ko‘rishi 
va insonning mehnatga munosabatini ifodalaydi. Uning natijalari erishilgan yutuq, qo‘lga kiritilgan hosil yoki 
mahsulotning miqdori va sifati bilan o‘lchanadi. Shu sababli maktabgacha yoshdagi bolalarni mehnatsevarlik 
ruhida tarbiyalash zarur. 

Mehnatsevarlikning jamiyatdagi o‘rni ijtimoiy taraqqiyotga bevosita ta’sir ko‘rsatadi, boqimandalikning avj 
olishi esa mamlakatni inqirozga olib keladi. Alisher Navoiy “Mahbub ul-qulub” asarida dehqonchilikni tavsiflar 
ekan, mehnatning ijtimoiy hayotdagi rolini shunday ta’riflaydi: “Olamning obodligi dehqonlardan, mehnat ahli 
shodligi ulardan”. Mehnatsevarlik shaxs va jamiyat ma’naviyati tarkibidagi muhim shartlardan biri hisoblanadi. 
Mehnatsevarlik – bu bolaning ishni oxirigacha bajarishga intilishi, mas’uliyatni his qilishi, sabr-toqatli bo‘lishi, 
foydali faoliyatga ijobiy munosabatda bo‘lishi kabi sifatlarni o‘z ichiga oluvchi muhim shaxsiy xislatdir. 6-7 yoshli 
bolalarda mehnatsevarlikni shakllantirish keyingi maktab ta’limiga psixologik va ijtimoiy tayyorgarlikni ta’min-
laydi. Maktabgacha yoshdagi bolalar bilan o‘tkaziladigan mashg‘ulotlar natijasida bolalarda mehnatga nisbatan 
ijodiy munosabat va mehnat qilish ishtiyoqi shakllanadi. Kattalarning mehnat faoliyatiga taqlid qilish dastlab 
bolalarning o‘yinlarida namoyon bo‘ladi. Bolalar kattalarning mehnat faoliyatini o‘z o‘yinlarida takrorlash bilan 
cheklanib qolmay, balki kattalar mehnatida bevosita qatnashishga harakat qila boshlaydilar.

Maktabgacha yoshdagi bolalarda mehnatsevarlikni tarbiyalashda xalq ertaklari va maqollarining ijti-
moiy-g‘oyaviy mazmuni hamda tarbiyaviy ta’siri muhim ahamiyat kasb etadi. Xalq og‘zaki ijodi asrlar davomida 
shakllanib, hayotiy tajriba, axloqiy qadriyatlar va mehnatga munosabat aks etgan bebaho tarbiya manbaidir. U 
bolalar ongiga o‘yin, obraz va qiziqarli syujetlar orqali tez va oson singadi. 

Ertak – xalq og‘zaki poetik ijodining asosiy janrlaridan biri bo‘lib, to‘qima va uydirmaga asoslangan sehrli 
sarguzasht hamda maishiy xarakterdagi epik badiiy asardir. Maktabgacha yoshdagi bolalarga aytib, o‘qib 
yoki hikoya qilib beriladigan ertaklardan ko‘zlangan maqsad, birinchidan, bolalarni insoniy fazilatlar asosida 
tarbiyalash, ikkinchidan esa ularning dunyoqarashini o‘stirish, diqqat, xotira, tasavvur va motivlarini shakllanti
rishdan iboratdir. Maktabgacha yoshdagi bolalarning ma’naviy-axloqiy, aqliy, jismoniy va psixik rivojlanishiga 
mos, o‘zida ijobiy ma’naviy-axloqiy sifatlarni mujassam etgan ertaklar klassifikatsiya qilingan. Bu ertaklarda 
o‘rtoqlik va do‘stlikning olijanobligi, kamtarlik, saxiylik, to‘g‘riso‘zlik, vatanparvarlik, mehnatsevarlik, insonpar-
varlik fazilatlari targ‘ib qilinadi hamda bolalar ijobiy obrazlardan namuna olishga undaladi. Maqol xalq og‘zaki 
badiiy ijodining keng tarqalgan janrlaridan biridir. Maqollar hayotiy tajribalar asosida maydonga keladi va asrlar 
davomida og‘izdan-og‘izga o‘tib kelgan. Ularda xalqning dunyoqarashi, jamiyat va mehnatga munosabati, 
ota-onaga hurmat va Vatanga sadoqat motivlari mujassamlashgan. Shuningdek, maqollarda xalq orzu-umid-
lari va insonparvarlik hislari ifodalanadi. Maqollar mavzu jihatidan boy va rang-barangdir. Ularda ona Vatanni 
sevish, do‘stlik, birodarlik, ahillik va birdamlik g‘oyalari, yaxshilik, halollik va rostgo‘ylik ulug‘lanadi, yomonlik 
va yolg‘onchilik esa qoralanadi. Maktabgacha ta’lim tashkilotlarida mashg‘ulotlarda maqollardan foydalanish 
bolalarning nutq malakasini shakllantiradi, hayotiy tushunchalarini boyitadi va insoniy fazilatlarni singdiradi. 
Bu ko‘nikmalar, asosan, yuqori va tayyorlov guruhlarida maqsadli yo‘nalishda hosil qilinadi. Vazifalarning aniq 
mazmuni bolalarning yosh imkoniyatlariga bog‘liq. O‘yin faoliyati orqali bola ilk tasavvur ko‘nikmalarini shakl
lantiradi. Aynan mantiqiy kompyuter o‘yinlari 6-7 yoshdagi bolalarning intellektual rivojlanishiga ijobiy ta’sir 
ko‘rsatadi. 6-7 yoshli bolaning shaxsiy rivojlanishi atrof olamning tuzilishi va undagi o‘z o‘rnini anglash kabi ikki 
muhim omilni o‘z ichiga oladi. 

Qizlarda og‘ir-bosiqlik jarayoni kuzatilsa, o‘g‘il bolalarda faollik kuchayadi. 6-7 yosh vakillari gender tamo
yiliga muvofiq o‘yin tanlaydilar. Qizlar “do‘kon”, “qo‘g‘irchoq”, “maktab”, o‘g‘il bolalar esa “poyga”, “hayvonlar” 
kabi o‘yinlarni ma’qul ko‘radilar. Maktabga tayyorlov guruhidagi tarbiyalanuvchilarning ixtiyoriy diqqati, ko‘rish va 
tinglash orqali eslab qolish ko‘nikmalari yuqori darajada rivojlangan bo‘ladi. O‘zbekiston Respublikasi Vazirlar 
Mahkamasining 22.12.2020-yildagi 802-son qaroriga muvofiq Maktabgacha ta’lim va tarbiya davlat standarti 
tasdiqlangan. Ushbu qarorga ko‘ra, 6-7 yoshli bolaning rivojlanish sohalari va umumiy muhim kompetensiyalari 
belgilangan bo‘lib, ular kommunikativ, o‘yin, ijtimoiy va bilish kompetensiyalarini hamda jismoniy, ijtimoiy-hissiy, 
nutqiy, bilish va ijodiy rivojlanish yo‘nalishlarini qamrab oladi.

TAHLIL VA NATIJALAR
6-7 yoshli bolalarda mehnatsevarlik xislatlarini shakllantirish maktabgacha ta’lim tizimining muhim tarbi-

yaviy vazifalaridan biri hisoblanadi. Ushbu yosh davrida bolalarda mehnatga munosabat, mas’uliyat, irodaviy 
barqarorlik va mustaqil faoliyatga intilish kabi sifatlar faol shakllanadi. Shu bois mehnatsevarlikni shakllantirish 
jarayonini maqsadli, tizimli va yosh xususiyatlariga mos tarzda tashkil etish zarur.

Tadqiqot natijalari shuni ko‘rsatadiki, xalq og‘zaki ijodi namunalari – ertaklar, maqollar, topishmoqlar, 
qo‘shiqlar va rivoyatlar bolalarda mehnatsevarlik xislatlarini shakllantirishda samarali tarbiyaviy vosita bo‘lib 
xizmat qiladi. Ushbu vositalar orqali bolalar mehnatning ijtimoiy ahamiyatini anglaydi, mehnatkashlik va 
dangasalik o‘rtasidagi farqni tushunadi hamda ijobiy xulq-atvor namunalari bilan tanishadi.

Xalq og‘zaki ijodidan foydalanish bolalarda nafaqat mehnatsevarlikni, balki milliy qadriyatlarga hurmat, 
axloqiy poklik, sabr-toqat va jamoaviylik kabi fazilatlarni ham rivojlantiradi. Ayniqsa, tarbiyaviy jarayonni amaliy 
mehnat faoliyati bilan uyg‘unlashtirish bolalarda mehnatga nisbatan barqaror ijobiy munosabatni shakllanti
rishga xizmat qiladi. Shuningdek, tadqiqot jarayonida tarbiyachining roli muhim ekanligi aniqlandi. Tarbiyachi 
xalq og‘zaki ijodi namunalarini to‘g‘ri tanlashi, ularni tarbiyaviy maqsad bilan izchil qo‘llashi va bolalarni faol 
fikrlashga undashi lozim. Bunday yondashuv tarbiyaviy jarayon samaradorligini oshiradi. Umuman olganda, 
6-7 yoshli bolalarda mehnatsevarlik xislatlarini shakllantirishda xalq og‘zaki ijodidan foydalanish pedagogik 
jihatdan asoslangan, samarali va istiqbolli yo‘nalish bo‘lib, u maktabgacha ta’lim amaliyotida keng joriy etilishi 
maqsadga muvofiqdir. 

Mehnatsevarlikni shakllantirishda foydalaniladigan xalq og‘zaki ijodi janrlari quyidagilardan iborat:

a)	 maqollar bolalarda qisqa, lo‘nda va ta’sirchan fikr orqali mehnatga hurmat uyg‘otadi. Misollar: “Mehnat 
qilgan to‘yadi”, “Ishlagan tishlaydi”, “Mehnat – baxt keltirar”. Tarbiyachi maqol mazmunini bolalar bilan 
suhbat orqali ochib beradi.

b)	 ertaklarda mehnatkash va dangasa qahramonlar taqqoslanadi. Misollar: “Zumrad va Qimmat”, “Halollik”, 
“Boy ila kambag‘al”. Ertakdan so‘ng qahramonlarning xatti-harakatlari muhokama qilinadi, “Kim mehnat-
kash edi?” degan savollar beriladi.

c)	 topishmoqlar bolalarda mehnat qurollari va jarayonlariga qiziqish uyg‘otadi. Misol: O‘zi kichik, ishga pishiq 
(javob: bolg‘a).



AKTABGACHA VA
AKTAB TA’LIMI

AKTABGACHA VA
AKTAB TA’LIMI

211

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2026-yil, fevral, 2(2)-son

d)	 qo‘shiqlar va laparlarda mehnat qo‘shiqlari bolalarda mehnatdan zavqlanish hissini uyg‘otadi. Masalan, 
tozalash paytida aytiladigan qo‘shiqlar, o‘yin jarayonidagi ritmik aytimlar.

Xalq og‘zaki ijodini faqat tinglash emas, balki amaliy faoliyat bilan uyg‘unlashtirish muhim: ertakdan keyin 
rolli o‘yin, maqoldan so‘ng kichik mehnat topshirig‘i, jamoaviy ishlar (gullarni sug‘orish, o‘yinchoqlarni yig‘ish). 
Tarbiyachi xalq og‘zaki ijodini yoshga mos tanlashi, bolalarni faol fikrlashga undashi, mehnatni majburiyat emas, 
qadriyat sifatida ko‘rsatishi lozim. Bolalarning mehnat faoliyatlarini o‘zida qamragan mashg‘ulotlar asosan 
maktabgacha yosh davridan boshlanadi. Bu yoshda bolalarning mehnati juda sodda va elementar bo‘lsa ham, 
ularning psixik taraqqiyotida juda katta ahamiyatga ega.

XULOSA VA TAKLIFLAR
Xulosa qilib aytganda, 6-7 yoshli bolalarda mehnatsevarlik xislatlarini shakllantirish maktabgacha ta’lim 

tizimining muhim tarbiyaviy vazifalaridan biri hisoblanadi. Ushbu yosh davrida bolalarda mehnatga munosabat, 
mas’uliyat, irodaviy barqarorlik va mustaqil faoliyatga intilish kabi sifatlar faol shakllanadi. Shu bois mehnat-
sevarlikni shakllantirish jarayonini maqsadli, tizimli va yosh xususiyatlariga mos tarzda tashkil etish zarur. 
Tadqiqot natijalari shuni ko‘rsatadiki, xalq og‘zaki ijodi namunalari - ertaklar, maqollar, topishmoqlar, qo‘shiqlar 
va rivoyatlar bolalarda mehnatsevarlik xislatlarini shakllantirishda samarali tarbiyaviy vosita bo‘lib xizmat qiladi. 
Ushbu vositalar orqali bolalar mehnatning ijtimoiy ahamiyatini anglaydi, mehnatsevarlik va dangasalik o‘rta-
sidagi farqni tushunadi hamda ijobiy xulq-atvor namunalari bilan tanishadi. Xalq og‘zaki ijodidan foydalanish 
bolalarda nafaqat mehnatsevarlikni, balki milliy qadriyatlarga hurmat, axloqiy poklik, sabr-toqat va jamoaviylik 
kabi fazilatlarni ham rivojlantiradi. Ayniqsa, tarbiyaviy jarayonni amaliy mehnat faoliyati bilan uyg‘unlashtirish 
bolalarda mehnatga nisbatan barqaror ijobiy munosabatni shakllantirishga xizmat qiladi. Shuningdek, tadqiqot 
jarayonida tarbiyachining roli muhim ekanligi aniqlandi. 

Tarbiyachi xalq og‘zaki ijodi namunalarini to‘g‘ri tanlashi, ularni tarbiyaviy maqsad bilan izchil qo‘llashi va 
bolalarni faol fikrlashga undashi lozim. Bunday yondashuv tarbiyaviy jarayon samaradorligini oshiradi. Umuman 
olganda, 6-7 yoshli bolalarda mehnatsevarlik xislatlarini shakllantirishda xalq og‘zaki ijodidan foydalanish peda-
gogik jihatdan asoslangan, samarali va istiqbolli yo‘nalish bo‘lib, u maktabgacha ta’lim amaliyotida keng joriy 
etilishi maqsadga muvofiqdir.

6-7 yoshli bolalarda mehnatsevarlik xislatlarini shakllantirishda xalq og‘zaki ijodidan samarali foydalanish 
maqsadida quyidagi ilmiy-amaliy tavsiyalarni berish mumkin:

•	 ta’lim-tarbiya jarayoniga xalq og‘zaki ijodini tizimli joriy etish, maktabgacha ta’lim tashkilotlarida ertaklar, 
maqollar, topishmoqlar va qo‘shiqlardan faqat epizodik emas, balki reja asosida, bosqichma-bosqich 
foydalanish tavsiya etiladi;

•	 yosh xususiyatlarini hisobga olish, 6-7 yoshli bolalar uchun xalq og‘zaki ijodi namunalari sodda, obrazli 
va aniq g‘oyaga ega bo‘lishi lozim, mehnatga da’vat etuvchi, ijobiy qahramonlar ishtirok etgan asarlarga 
ustuvorlik berish zarur;

•	 ertak va maqollarni amaliy faoliyat bilan uyg‘unlashtirish, xalq ertaklari va maqollardan so‘ng bolalarga 
kichik mehnat topshiriqlari (o‘yinchoqlarni yig‘ish, gullarga qarash, sinfni tartibga keltirish) berilishi mehnat-
sevarlikni mustahkamlashga xizmat qiladi;

•	 rolli o‘yinlardan keng foydalanish, ertaklar asosida tashkil etilgan rolli o‘yinlar orqali bolalarda mehnat jara
yoniga qiziqish va jamoada ishlash ko‘nikmalari rivojlantiriladi;

•	 oila va maktabgacha ta’lim tashkiloti hamkorligini kuchaytirish, ota-onalarga xalq og‘zaki ijodi asosida 
mehnat tarbiyasi berish bo‘yicha tavsiyalar berish, uy sharoitida ertak aytish va mehnat faoliyatiga bolalarni 
jalb etish maqsadga muvofiq;

•	 tarbiyachilarning metodik kompetensiyasini oshirish, tarbiyachilar uchun xalq pedagogikasi va og‘zaki ijod 
namunalaridan foydalanish bo‘yicha seminar hamda treninglar tashkil etish tavsiya etiladi;

•	 didaktik materiallar ishlab chiqish, mehnatsevarlikka oid ertaklar, maqollar va topishmoqlar asosida rasmlar, 
kartochkalar hamda didaktik o‘yinlar tayyorlash bolalar faolligini oshiradi;

•	 tarbiya jarayonida rag‘batlantirish usullaridan foydalanish, bolalarning mehnat faoliyatidagi kichik yutuqla-
rini maqtov va ramziy belgilar orqali rag‘batlantirish mehnatsevarlikni rivojlantirishda ijobiy natija beradi.

Xalq og‘zaki ijodi vositalaridan foydalanish bolalarda mehnatsevarlikni tabiiy shakllantiradi, milliy qadriyat-
larga hurmat uyg‘otadi va ijobiy xulq-atvorni mustahkamlaydi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

